AWDURDOD Y PARC CENEDLAETHOL
 
13 Mehefin 2012
 
Yn bresennol: 
Y Cynghorydd JA Brinsden (Cadeirydd)
Mri A Archer a D Ellis, y Cynghorydd P Harries, Mrs G Hayward, y Cynghorwyr M James, Mrs L Jenkins, B Kilmister, Mrs A Lee, RM Lewis, PJ Morgan, R Owens a DWM Rees, Mr EA Sangster, Mrs M Thomas a'r Cynghorwyr AW Wilcox ac M Williams.
 
(Swyddfa APC, Parc Llanion, Doc Penfro: 11:40am -1.25pm)
 
1.
Datgelu Buddiant
Ni ddatgelwyd unrhyw fuddiant.
2.
Cyhoeddiadau'r Cadeirydd
Cyhoeddodd y Cadeirydd ei fod wedi cael yr anrhydedd a'r fraint o gynrychioli Awdurdod y Parc Cenedlaethol mewn gwasanaeth o ddiolchgarwch i nodi Jiwbilî Diemwnt y Frenhines yn Eglwys Gadeiriol Llandaf ar 26 Ebrill 2012.
3.
Cofnodion
Cafodd cofnodion y cyfarfod a gynhaliwyd ar 28 Mawrth 2012 eu cyflwyno i'w cadarnhau a'u llofnodi.
PENDERFYNWYD fod cofnodion y cyfarfod a gynhaliwyd ar 28 Mawrth 2012 yn cael eu cadarnhau a’u llofnodi.
4.
Materion yn codi
Cofnod 10 - Amrywiadau i'r taliadau parcio
Gan gyfeirio at y cofnod uchod, dywedodd y Prif Weithredwr fod Awdurdod y Parc Cenedlaethol wedi dod i gytundeb gyda Chomisiynwyr Harbwr Saundersfoot mewn cysylltiad â bod y Comisiynwyr yn rheoli maes parcio Regency'r Awdurdod.  Roedd y cytundeb yn un am flwyddyn yn unig, ac yna byddai'r broses reoli yn cael ei hadolygu.
Roedd y trafodaethau â Chyngor Sir Penfro yn parhau, ond y gobaith oedd y gellid gwneud rhywfaint o gynnydd yn y misoedd nesaf.
NODWYD.
Cofnod 24 - Daliadau Castell Caeriw
     Gan gyfeirio at y cofnod uchod, dywedwyd y cafwyd y caniatâd cynllunio angenrheidiol ar gyfer gwaith ar y Neuadd Fach, y cyfleusterau derbynfa newydd a'r maes parcio, ac roedd y prosiectau bellach yn mynd yn eu blaenau.

     NODWYD.

Cofnod 27 - Gwasanaethau Cyfreithiol
     Gan gyfeirio at y cofnod uchod, dywedodd y Prif Weithredwr fod y swyddogion wedi bod yn archwilio sawl opsiwn ar gyfer darparu gwasanaethau cyfreithiol gan fod Cyfreithiwr yr Awdurdod yn ymddeol cyn bo hir.  Gwahoddwyd datganiadau o ddiddordeb gan y sector cyhoeddus ond, yn anffodus nid oedd yr un o'r rhai a fynegodd ddiddordeb yn gallu darparu pecyn cyflawn.  Yna cysylltwyd â'r sector preifat, a chyflwynwyd tri chynnig gwasanaeth cyfan a dau gynnig gwasanaeth rhannol i'w hystyried.
     Roedd yr wybodaeth a ddaeth i law yn cael ei hystyried a byddai diweddariad ar gael erbyn y cyfarfod nesaf.
     NODWYD.
5.
Y Pwyllgor Rheoli Datblygu - Adroddiadau am Gyfarfodydd
PENDERFYNWYD bod yr adroddiadau am gyfarfodydd y Pwyllgor Rheoli Datblygu a gynhaliwyd ar 21 Mawrth 2012 a 2 Ebrill 2012 yn cael eu derbyn.
6.
Pwyllgor Adolygu Hamdden a Thwristiaeth - Adroddiad am Gyfarfod
PENDERFYNWYD fod yr adroddiad am y cyfarfod o'r Pwyllgor Adolygu Hamdden a Thwristiaeth a gynhaliwyd ar 28 Mawrth 2012 yn cael ei fabwysiadu.
7.
Pwyllgor Adolygu Archwilio a Gwasanaethau Corfforaethol - Adroddiad am Gyfarfod
PENDERFYNWYD fod yr adroddiad am y cyfarfod o'r Pwyllgor Adolygu Archwilio a Gwasanaethau Corfforaethol a gynhaliwyd ar 9 Mai 2012 yn cael ei fabwysiadu.
8.
Panel Adolygu Perfformiad y Prif Weithredwr - Adroddiadau am Gyfarfodydd
PENDERFYNWYD fod yr adroddiadau am gyfarfodydd Panel Adolygu Perfformiad y Prif Weithredwr, a gynhaliwyd ar 21 Mawrth 2012, a'r cyfarfod a ailgynullwyd ar 9 Mai 2012, yn cael eu derbyn.
9.
Cyfnewid Aelodau - Pwyllgor Adolygu Archwilio a Gwasanaethau Corfforaethol
Adroddwyd nad oedd y Cynghorydd RM Lewis wedi gallu mynychu cyfarfod y Pwyllgor Adolygu Archwilio a Gwasanaethau Corfforaethol a gynhaliwyd ar 9 Mai 2012, a bod y Cynghorydd PJ Morgan wedi mynychu yn ei le.
Atgoffodd y Rheolwr Gwasanaethau Gweinyddol a Democrataidd yr Aelodau y gallai Aelod a benodwyd gan y Cyngor Sir neu gan Lywodraeth Cymru gyfnewid lle gydag Aelod cyfatebol arall o’r Cyngor Sir neu Lywodraeth Cymru ar yr amod y caiff y cyfnewid ei gytuno cyn y cyfarfod a bod adroddiad yn cael ei roi gerbron cyfarfod nesaf yr Awdurdod yn cadarnhau’r cyfnewid.
PENDERFYNWYD fod cyfnewid y Cynghorydd RM Lewis gan y Cynghorydd PJ Morgan yng nghyfarfod y Pwyllgor Adolygu Archwilio a Gwasanaethau Corfforaethol a gynhaliwyd ar 9 Mai, 2012 yn cael ei gadarnhau.
10.
Cynllun Gwella 2012/13 Rhan 1
     Dywedodd y Rheolwr Busnes a Pherfformiad ei bod yn ofynnol i'r Awdurdod, o dan ddeddfwriaeth Cynulliad Cenedlaethol Cymru, i gyhoeddi Strategaeth Gorfforaethol, a oedd yn nodi gweledigaeth yr Awdurdod, ei swyddogaeth ac, mewn wyth datganiad (neu ganlyniadau strategol), yr hyn yr oedd yr Awdurdod yn dymuno'i gyflawni trwy ei weithgareddau dros y tair blynedd nesaf.  Dylai pob gwaith neu weithgaredd a wneir gan staff gyfrannu at gyflawni un neu fwy o'r canlyniadau strategol a nodwyd yn y Strategaeth Gorfforaethol.
     Ochr yn ochr â'r broses Strategaeth Gorfforaethol, roedd yn ofynnol i'r Awdurdod gyhoeddi Cynllun Gwella Blynyddol a oedd yn nodi nifer o Amcanion Gwella, a oedd yn ategu'r Strategaeth Gorfforaethol a fabwysiadwyd ac a oedd yn galluogi'r Awdurdod i gyflawni ei ganlyniadau strategol.  Mae dwy ran i'r Cynllun Gwella Blynyddol; yn Rhan 1 cyflwynir y camau gweithredu, y targedau a'r mesurau sydd eu hangen i sicrhau bod yr Awdurdod yn cyflawni ei ganlyniadau strategol.  Mae Rhan 2 o'r Cynllun Gwella yn nodi pa mor dda yr oedd yr Awdurdod wedi perfformio yn erbyn y targedau a nodir yn Rhan 1.
     Felly, cyflwynodd Ran 1 o Gynllun Gwella'r Awdurdod i'r Aelodau, a gofynnodd iddynt gymeradwyo ei gynnwys.
     Gofynnodd yr Aelodau nifer o gwestiynau, yn bennaf mewn perthynas â Chanlyniad Strategol 1 (Cadw'r Parc Cenedlaethol ar gyfer cenedlaethau'r presennol a'r dyfodol) a Chanlyniad Strategol 4 (Cyfleoedd yn cael eu darparu ar gyfer pobl leol i fyw yn y Parc Cenedlaethol) a'r targedau / mesurau a bennwyd i gyflawni'r rhain.  Awgrymwyd bod angen adolygu rhai o'r polisïau a fabwysiadwyd gan yr Awdurdod, gan fod yr amgylchiadau wedi newid ers eu mabwysiadu.  Atebodd y swyddogion fod rhaglen adolygu eisoes ar waith ac y byddai'n dod ger bron yr Aelodau maes o law.
PENDERFYNWYD fod Rhan 1 y Cynllun Gwella Blynyddol yn cael ei gymeradwyo.
11.
Archwiliad y Rhaglen Reoleiddiol ar gyfer Perfformiad, Swyddfa Archwilio Cymru 2012/13
     Cyflwynodd y Rheolwr Busnes a Pherfformiad adroddiad gan Swyddfa Archwilio Cymru, a oedd yn amlinellu'r gwaith sydd i'w gyflawni gan yr Archwilydd Cyffredinol ac ar ei ran o dan Fesur Llywodraeth Leol (Cymru) 2009, Deddf Llywodraeth Leol 1999 a Rhannau 2 a 3A o Ddeddf Archwiliad Cyhoeddus (Cymru) 2004.  Roedd y ddogfen yn hysbysu'r Aelodau am raglen waith Swyddfa Archwilio Cymru i archwilio perfformiad yr Awdurdod ar gyfer y flwyddyn ariannol sydd i ddod.
PENDERFYNWYD fod yr adroddiad yn cael ei dderbyn.
12.
Canllawiau Cynllunio Atodol Drafft
    Atgoffwyd yr Aelodau gan y Swyddog Cynllunio (Cyfeiriad y Parc) fod yr Awdurdod wedi mabwysiadu ei Gynllun Datblygu Lleol (CDLl) ym mis Medi 2010.Ers hynny, roedd nifer o Ganllawiau Cynllunio Atodol wedi eu mabwysiadu i gefnogi polisïau a chynigion y CDLl.  Erbyn hyn, roedd canllawiau pellach wedi eu paratoi mewn perthynas â Hygyrchedd a lleoli datblygiadau er mwyn lleihau'r galw am deithio, yn enwedig mewn ceir preifat.  Roedd hwn yn un o Amcanion Polisi Allweddol Llywodraeth Cymru ac fe'i nodwyd ym Mholisi Cynllunio Cymru.
     Pe byddai'r Canllawiau Cynllunio Atodol drafft yn cael eu cymeradwyo'r diwrnod hwnnw, byddent yn cael eu dosbarthu fel rhan o ymarfer ymgynghori cyhoeddus, a byddent yn dod yn ôl ger bron yr Aelodau gydag adroddiad manwl ar yr holl sylwadau a dderbyniwyd a sylwadau'r swyddogion ynghylch a ellid/a ddylid ymgorffori'r sylwadau a godwyd yn y ddogfen derfynol.  Pan gaiff y ddogfen derfynol ei mabwysiadu gan yr Aelodau, byddai'r Canllawiau'n dod yn ystyriaeth gynllunio berthnasol wrth benderfynu ar geisiadau cynllunio.
     Dywedwyd, er bod y swyddogion yn cydnabod bod dyheadau Llywodraeth Cymru i leihau teithio yn rhagorol, rhaid oedd cydnabod bod y cyfleoedd i wneud hynny yn llawer mwy cyfyngedig mewn ardaloedd gwledig.  O'r herwydd, roedd y Canllawiau drafft yn cynnig dull ymarferol, a oedd hefyd yn caniatáu ar gyfer ystyriaethau cynllunio perthnasol eraill a allai fod yn drech na'r angen am hygyrchedd a bod heb gar.
Yna, aeth y Swyddog Cynllunio (Cyfeiriad y Parc) rhagddo i gyfeirio at y Canllawiau Cynllunio Atodol Gweithgareddau Hamdden a oedd wedi eu cymeradwyo ar gyfer ymgynghori cyhoeddus ym mis Hydref 2011 a chyfeiriodd yn benodol at y Map Ardaloedd Cymeriad Hamdden a oedd yn anghyflawn ar y pryd. O ganlyniad, bu oedi cyn ymgynghori ar y Canllawiau.  Yr oedd y Map nawr yn cael ei gyflwyno i'r Aelodau i'w gymeradwyo fel y gallai'r ymgynghoriad cyhoeddus ddechrau.
     Aeth ymlaen i ddweud y byddai'r ddwy ddogfen, os cant eu cymeradwyo, yn cael eu cyhoeddi ar gyfer ymgynghoriad cyhoeddus ym mis Gorffennaf 2012, am gyfnod o dri mis.  Byddai'r holl ymatebion yn cael eu dwyn gerbron yr Aelodau i'w hystyried maes o law.
PENDERFYNWYD fod y Canllawiau Cynllunio Atodol drafft i'r Cynllun Datblygu Lleol ar Hygyrchedd a'r Map Ardaloedd Cymeriad Hamdden yn cael eu cymeradwyo ar gyfer ymgynghoriad cyhoeddus, ar yr amod fod Ynys Santes Margaret yn cael ei thynnu o'r ardal a ddosbarthwyd fel 'Ynysoedd Naturiol Hygyrch'.
13.
Ymateb i'r Canllawiau Cynllunio Atodol Drafft i Gynllun Datblygu Lleol Parc Cenedlaethol Arfordir Penfro
Atgoffwyd yr Aelodau gan Bennaeth Cyfeiriad y Parc eu bod, yng nghyfarfod yr Awdurdod a gynhaliwyd ar 12 Hydref 2011, wedi cymeradwyo ar gyfer ymgynghoriad cyhoeddus 2 ddogfen Canllawiau Cynllunio Atodol (CCA), y naill ar Leoli a Dylunio Adeiladau Fferm, a'r llall yn Atodiad i'r Canllawiau Cynllunio Atodol Ynni Adnewyddadwy.
     Dywedwyd bod y broses ymgynghori gyhoeddus wedi denu 55 sylw gan gyfanswm o 9 o unigolion a sefydliadau. Yr oedd y prif faterion a godwyd, ynghyd ag ymateb y swyddogion iddynt, wedi eu cyflwyno yn Atodiad A i'r adroddiad a oedd ger bron yr Aelodau y diwrnod hwnnw. Yn Atodiad B roedd allbrint manwl o'r sylwadau a wnaed a'r ymatebion a argymhellir gan y swyddogion.  Roedd Atodiad C i'r adroddiad yn dangos y newidiadau canlyniadol arfaethedig i'r Canllawiau Cynllunio Atodol drafft ar Leoli a Dylunio Adeiladau Fferm, a'r newidiadau arfaethedig i'r Canllawiau Cynllunio Atodol Ynni Adnewyddadwy, a fabwysiadwyd eisoes. Ychwanegodd Pennaeth Cyfeiriad y Parc fod y swyddogion wedi ceisio cynnwys cynifer o newidiadau ag a oedd yn briodol neu a oedd yn bosibl. Gofynnwyd i'r Aelodau hefyd nodi bod yr ymatebion i'r sylwadau a wnaed ar yr Atodiad i'r Canllawiau Cynllunio Atodol Ynni Adnewyddadwy wedi arwain at fod newidiadau yn cael eu gwneud i'r brif ddogfen Canllawiau Cynllunio Atodol Ynni Adnewyddadwy, a fabwysiadwyd gan yr Awdurdod ym mis Hydref 2011.

PENDERFYNWYD:
(a) bod y Canllawiau Cynllunio Atodol i Gynllun Datblygu Lleol Parc Cenedlaethol Arfordir Penfro, a enwir isod, yn cael eu mabwysiadu at ddibenion rheoli datblygu, yn amodol ar y diwygiadau a nodir yn Atodiadau A, B ac C i adroddiad Pennaeth Cyfeiriad y Parc:
(i) 
Atodiad i'r Canllawiau Cynllunio Atodol Ynni Adnewyddadwy, a
(ii) 
Lleoli a Dylunio Adeiladau Fferm.
(b) bod y Canllawiau Cynllunio Atodol Ynni Adnewyddadwy a fabwysiadwyd ym mis Hydref 2011 yn cael eu diweddaru fel y nodir yn Atodiad C i adroddiad Pennaeth Cyfeiriad y Parc.
14.
Adnewyddu Prydles Parc Cychod Freshwater East 
     Soniwyd fod y tir a oedd ym meddiant yr Awdurdod yn Freshwater East yn cynnwys Parc Cychod a llithrfa yn ymyl pen deheuol y traeth, a oedd ar hyn o bryd yn cael eu defnyddio gan Gymdeithas Cychwyr a Physgotwyr Freshwater East o dan gytundeb tenantiaeth. Roedd y brydles wedi dod i ben ym Mawrth 2011, ond roedd yn parhau ar hyn o bryd tra bod trafodaethau yn cael eu cynnal ar gyfer ei hadnewyddu.
Dywedodd y Swyddog Ystadau y cytunwyd dros dro ar delerau prydles newydd ac roeddynt yn adlewyrchu prydles atgyweirio ac yswirio o 20 mlynedd lawn a fyddai'n dechrau ym mis Mawrth 2012 ar rent cychwynnol o £1,750 y flwyddyn. Byddai'r cytundeb yn cael ei adolygu bob 5 mlynedd.  Yr oedd y telerau hefyd yn darparu y byddai Awdurdod y Parc Cenedlaethol yn rheoli'r defnydd o'r llithrfa gan bob defnyddiwr, yn ôl y gofyn.
PENDERFYNWYD fod y Swyddog Ystadau yn cael ei awdurdodi i gwblhau telerau'r cytundeb gyda Chymdeithas Cychwyr a Physgotwyr Freshwater East ar y telerau uchod.
15.
Parthau Cadwraeth Morol - safleoedd posibl ar gyfer dyfroedd Cymru
Dywedodd y Swyddog Polisi Cadwraeth fod Llywodraeth Cymru wrthi'n ymgynghori ar ddeg o safleoedd posibl ar gyfer Parthau Cadwraeth Morol Gwarchodedig Iawn yn nyfroedd Cymru. Yn ei adroddiad i'r Aelodau roedd yn disgrifio'r cefndir i gysylltiad yr Awdurdod o ran rheoli morol, y cefndir i gynigion Llywodraeth Cymru ac roedd hefyd yn cyflwyno ymateb amlinellol i'r ymgynghoriad ar gyfer cael cymeradwyaeth yr Aelodau.
     Croesawodd yr Aelodau egwyddor y Parthau Cadwraeth Forol Gwarchodedig Iawn, gan fod iddynt rôl i'w chwarae yn y rhwydwaith o ardaloedd morol dan warchodaeth, ond roedd ganddynt bryderon am agwedd Llywodraeth Cymru at yr ymgynghoriad. At hynny, teimlwyd y byddai dynodi rhai o'r safleoedd posibl fel Parthau Cadwraeth Morol Gwarchodedig Iawn yn cael effaith ddifrifol ar fywoliaeth pobl a'u ffordd o fyw, ac yn effeithio ar gymunedau, a hynny er budd ecolegol amheus.
Cefnogodd yr Aelodau'r bwriad i barhau i warchod a monitro'r dyfroedd o amgylch Ynys Sgomer a chytunwyd y dylai ymateb yr Awdurdod i'r ymgynghoriad gynnig fod y Warchodfa Natur Forol bresennol yn cael ei hystyried ar gyfer ei dynodi fel Parth Cadwraeth Morol Gwarchodedig Iawn. Nid oeddent yn cefnogi cynnig Llywodraeth Cymru i gynnwys Traeth Marloes fel safle posibl, ond cytunwyd y gellid cynnwys Traeth Musselwick fel dewis amgenach. Deallwyd fod Awdurdod Porthladd Aberdaugleddau wedi buddsoddi mewn astudiaethau er mwyn sicrhau nad oedd gwaredu carthion yn cael effaith sylweddol ar Warchodfa Natur Forol Sgomer, a gofynnodd yr Aelodau i'r swyddogion egluro a fyddai unrhyw ddynodiad arfaethedig yn y dyfodol yn effeithio ar y caniatadau presennol.

    Roedd yr Aelodau yn erbyn rhoi ystyriaeth bellach i Dale fel safle posibl; roedd y gweithgareddau presennol yn yr ardal honno ac o'i hamgylch, yn eu barn hwy, yn hanfodol i'r economi leol, tra bod yno darfu eisoes oherwydd angorfeydd, ac, o bosibl, o weithgareddau mewn mannau eraill yn yr Hafan. Aeth yr Aelodau ymlaen i ddadlau y byddai cynnwys Dale, sy'n dibynnu gymaint ar hamdden morol, yn tanseilio hygrededd y broses ddethol ar gyfer safleoedd posibl, yn enwedig gan fod yr ardal o amgylch Ynys Dewi wedi ei thynnu'n ôl oherwydd ei harwyddocâd ar gyfer cael ynni o'r llanw. Roeddynt o'r farn bod achos cryf dros ddiogelu Fflatiau Gann a'u rheoli'n well, ond nad rhoi dynodiad Parth Cadwraeth Morol Gwarchodedig Iawn oedd y dull mwyaf priodol o gyflawni hyn.
    Codwyd pryderon hefyd am y safle posibl i'r de-orllewin o Strwmbwl, oherwydd byddai dynodi Parth Cadwraeth Morol yn gorfodi'r cychod pysgota bach sy'n gweithio o Abercastell ac ardaloedd eraill tebyg ymhellach o'r lan, a hynny unwaith eto er budd ecolegol amheus.
    I gloi, ac fel sylw cyffredinol, yr oedd yr Aelodau o'r farn y byddai angen i Lywodraeth Cymru sicrhau gwell amddiffyniad o'r ardaloedd gwarchodedig morol presennol os yw nodau ecosystem y DU - y byddai'r Parthau yn y pen draw yn cyfrannu atynt - i gael eu cyflawni.
PENDERFYNWYD:
(a) bod yr ymateb amlinellol a luniwyd gan y Swyddog Cadwraeth Polisi i Lywodraeth Cymru ynghylch yr ymgynghoriad ar Barthau Cadwraeth Morol Gwarchodedig Iawn yn sail i ymateb terfynol yr Awdurdod, yn amodol ar y sylwadau a godwyd yn y cyfarfod, a
(b) bod drafft terfynol yr ymateb yn cael ei ddosbarthu i'r Aelodau i gael eu sylwadau cyn ei gyflwyno i Lywodraeth Cymru.
16.
Digwyddiadau Corfforaethol
     Soniwyd bod yr Awdurdod wedi cael gwahoddiad i fynychu nifer o ddigwyddiadau yn ystod y misoedd nesaf.
PENDERFYNWYD fod yr Aelodau a enwir isod yn cael eu hawdurdodi i fynychu'r digwyddiadau canlynol:
(a) 
Gweithdy Cymdeithas Parciau Cenedlaethol y DU, 26 / 27 Mehefin 2012 yn Efrog: Cadeirydd yr Awdurdod, ynghyd â thri Aelod;
(b) 
Cwrs Cynefino Cenedlaethol i’r Aelodau 18 - 20 Medi 2012 yn y Peak District: pob Aelod sydd newydd ei benodi i'r Awdurdod;
(c)
Seminar Flynyddol Aelodau Parciau Cenedlaethol Cymru 8/9 Hydref 2012 yn Ninbych-y-pysgod: yr holl Aelodau, a
(d)
Cynhadledd Europarc 22- 25 Hydref 2012 yn Genk, Gwlad Belg: hyd at ddau Aelod.
17.
Cyflogau'r Aelodau 2012/13
     Atgoffwyd yr Aelodau gan y Rheolwr Gwasanaethau Gweinyddol a Democrataidd, fod cylch gwaith Panel Taliadau Annibynnol Cymru, o dan Fesur Llywodraeth Leol (Cymru) 2011, wedi ei ymestyn i gynnwys Awdurdodau Parciau Cenedlaethol ac Awdurdodau Tân ac Achub.  Golygai hyn y byddai lwfansau'r Aelodau, o hyn ymlaen, yn cael eu penderfynu gan y Panel.
Aeth ymlaen i ddweud bod y Panel wedi cyhoeddi ei Adroddiad Blynyddol cyntaf o dan ei gylch gwaith estynedig ym mis Rhagfyr 2011, er nad yw'r trefniadau newydd o ran Awdurdodau'r Parciau Cenedlaethol yn dod i rym tan ddiwrnod Cyfarfod Cyffredinol Blynyddol yr Awdurdodau. Yr oedd y Panel yn rhagnodi y byddai'r Aelodau yn awr yn gymwys i gael Cyflog, yn hytrach na Lwfans ac y cyfeirir at y Lwfansau Cyfrifoldeb Arbennig o hyn ymlaen fel Cyflogau Uwch.
     O ganlyniad, byddai'r Aelodau yn cael £3,550 o Gyflog Sylfaenol, oni bai eu bod yn derbyn Cyflog Uwch, a fyddai'n daladwy i'r swyddi a ganlyn:
Cadeirydd yr Awdurdod £8,875
Dirprwy Gadeirydd yr Awdurdod £5,920
Cadeirydd Pwyllgor (x2) £5,920
     Nodwyd hefyd na allai Aelod o awdurdod lleol a oedd hefyd yn dal swydd weithredol ar Gyngor gael ei dalu am ei rôl fel Aelod o Awdurdod y Parc Cenedlaethol o dan y trefniadau newydd.
     Hysbyswyd yr Aelodau hefyd fod yr Awdurdod, o dan y trefniadau newydd, ond yn gallu talu pedwar Cyflog Uwch yn y dyfodol ac roedd yr adroddiad yn nodi tri opsiwn ar gyfer talu.
     Cododd Mr D Ellis bryderon am y ffaith bod Aelodau yn cael dyfarniad cyflog wedi’i orfodi arnynt pan oedd cyflogau’r staff wedi cael eu rhewi ers sawl blwyddyn.  Roedd yn dymuno cofnodi'r ffaith ei fod yn gwrthwynebu’r cynnydd.  Dywedodd y Prif Weithredwr ei fod yn credu'n gryf y dylai Aelodau gael eu talu am eu gwaith; gobeithiai y byddai talu cyflog yn annog mwy o bobl i gymryd rhan mewn llywodraeth leol os yw'r swydd yn denu cyflog digonol.
PENDERFYNWYD:
(a) 
bod y Cyflogau Sylfaenol ac Uwch fel y’u pennwyd gan Banel Taliadau Annibynnol Cymru yn cael eu nodi, a
(b) 
bod y swyddi canlynol yn cael eu hawdurdodi i dderbyn Cyflog Uwch:
              Cadeirydd Awdurdod y Parc Cenedlaethol;
              Is-gadeirydd Awdurdod y Parc Cenedlaethol;
              Cadeirydd y Pwyllgor Rheoli Datblygu.
18.
Pwyllgor Craffu
     Atgoffwyd yr Aelodau fod prosiect ar y cyd wedi cael ei wneud yn ystod y flwyddyn flaenorol gan Aelodau o Awdurdodau Parciau Cenedlaethol Arfordir Penfro a Bannau Brycheiniog i ymchwilio i fframwaith i alluogi’r Awdurdodau graffu’n well ar eu gwaith.
     O ganlyniad i'r prosiect, cafodd yr Aelodau a’r Swyddogion well dealltwriaeth o graffu a buont yn ystyried methodoleg a fyddai'n gweithio mewn amgylchedd anweithredol.  Yr oedd yr Aelodau dan sylw yn credu iddi fod yn broses hynod o ddefnyddiol ac y byddai fframwaith ffurfiol o fudd i waith yr Awdurdod.
Er mwyn sicrhau y gallai'r holl Aelodau gymryd rhan yn y broses graffu, roedd yr adroddiad a oedd gerbron yr Aelodau y diwrnod hwnnw yn argymell bod dau Bwyllgor Craffu o naw Aelod yr un yn cael ei sefydlu, gyda'r ail Bwyllgor yn dechrau adolygiad pan fyddai’r llall wedi cwblhau ei dasg. Roedd yr adroddiad hefyd yn awgrymu Cylch Gorchwyl ar gyfer y Pwyllgor Craffu.
Dywedwyd y byddai'r model arfaethedig yn galluogi'r Awdurdod i weinyddu ei broses graffu ei hun, er bod dewis ar gael i gynnwys Aelodau Awdurdodau eraill neu hyd yn oed aelodau o'r cyhoedd ar y Pwyllgorau Craffu.
     Dywedodd y Prif Weithredwr y byddai angen ystyried y meysydd ar gyfer craffu ac awgrymodd bod adroddiad yn cael ei gyflwyno i gyfarfod mis Awst yr Awdurdod i'w ystyried gan yr Aelodau.
Croesawodd Mr EA Sangster a'r Cynghorydd M Williams yr adroddiad a’r bwriad i gyflwyno proses graffu fwy ffurfiol i waith yr Awdurdod. Fodd bynnag, gofynnwyd am sicrwydd y byddai digon o  adnoddau ar gael i sicrhau y byddai'r broses yn gweithredu’n effeithiol.  Atebodd y Prif Weithredwr, gan fod y broses yn newydd i'r Awdurdod, ei bod yn anodd rhagweld pa adnoddau fyddai eu hangen. Fodd bynnag, byddai'r mater yn cael ei adolygu ymhen 18 mis i ddadansoddi sut yr oedd y broses yn dod yn ei blaen.
PENDERFYNWYD:
(a) 
bod dau Bwyllgor Craffu yn cael ei sefydlu a bod y Cylch Gorchwyl ynghlwm wrth adroddiad y Rheolwr Gwasanaethau Gweinyddol a Democrataidd yn cael ei fabwysiadu, a
(b) 
bod y meysydd blaenoriaeth i'w hystyried fel rhan o'r broses graffu yn cael eu cytuno yng nghyfarfod Awdurdod y Parc Cenedlaethol i'w gynnal ar 8 Awst 2012.
19.
Mater brys
     PENDERFYNWYD, oherwydd amgylchiadau arbennig, fod yr eitem ganlynol yn cael ei chodi fel mater o frys, yn unol ag Adran 100 (B) (4) (b) o Ddeddf Llywodraeth Leol 1972.
20. 
Tir ar ochr ogleddol Sageston
     Dywedodd y Prif Weithredwr fod caniatâd cynllunio amodol bellach wedi ei roi ar gyfer datblygu tir yr Awdurdod yn Sageston.  Er mwyn bodloni'r amodau a nodwyd, roedd y swyddogion wedi datblygu a gweithredu cynllun ar gyfer rheoli'r safle.  Byddai adroddiad yn cael ei gyflwyno i'r Aelodau maes o law gyda golwg ar gael gwared â'r safle.
PENDERFYNWYD fod y camau a gymerwyd gan y swyddogion yn y mater uchod yn cael eu cadarnhau.              

